
Me diàn, cbe zà c’ho scrito ne-ô linguaggio

Da plebe ûn argomento coscì serio,

Doveivo almeno usâ ne-ô mæ travaggio

Un po ciù d'esattezza e de criterio,

E (per exempio) në idee, ne-a rimma

E ne-a fraze dêuviâ ûn pittin ciù a limma.


25

Perchè gh’è in queste mæ poexie zeneixi

De parti coscì sgrezze e rûzzenente

Da doveîle rascciâ pe meixi e meixi!..

E mi no diggo differentemente...

Pe scûza alleghiö quella d’ûn gran mego:
Ars longa, vita brevis; e me spiego.


26

A coâ dä bratta tûtto ben ûn scrito,

Che corrindo in çà e in là ghe lascia a veña,

Ghe vêu comodo, tempo e ûn infinito

Travaggio seccantiscimo de scheña,

E de tempo, de comodo e pazienza

Tanti n'han poco e tanti ne son senza.


27

Han bello dî, che tanti fra-i diversci

Poeti, che ô mondo ô i leze, ô i gûstâ, e onôra,

Han fæto de miggiæa de belli versci

Senza vêui, senza macce e senza bôra;

Ma aveivan quelli fêua da fantaxia

Comodi, tempo e a borsa ben guernia.


28

Ean sempre i Virgilii, i Orazii, i Ovidii

A Mecenate e a-ô prinçipe d'intorno,

Aveivan boîn salai, pochi fastidii,

E poivan limâ versci tûtto ô giorno:

Ean pù pë corti Ariosto e ô Tasso, esatti

Versci scrivendo, quando non ëan matti,

